
[A 6 v] Force d’Amours le me faict dire:
Il y a sept ans acomplis
Que de vostre amour suis remplis,
Et me destruict si rudement
Que bien vous dy certainement
Se je n’ay aucun bon confort
Faillir je ne peultz à la mort.
Helas, souffrez que je vous ayme,
Et que pour ma dame vous clame:
De ce ne me pouez desdire
Ne deffendre, ne contredire.
Certes, ma dame, bien sçavez
Que despriser ne m’en debvez,
Car par tous les corps sainctz du monde,
Dame qui estes nette et munde,
Vous jure et prometz loyallement
D’acomplir tout vostre comment.
Comme vray amant vous supply
Que me recepvez pour amy,
Ou vostre homme à tout le moins;
Prest suis de vous jurer sur sainctz
Que la vostre amour sans faulcer
Loyaulment vouldroye garder.
Pourquoi, las! ne la garderoye?
Car je n’ay nul soulas ne joye

